
Citazzjoni Numru. 27/2005 
 
 
 

Kawza fil-lista:  30 
 
 

AB 
vs 
CD 

 
 
Il-Qorti, 
 
Rat l-att tac-citazzjoni li permezz tieghu l-attur ippremetta 
u talab hekk: 
 
Peress illi l-attur izzewweg lil konvenuta fit-12 ta’ Mejju 
2001 u dan kif jirrizulta mic-certifikat taz-zwieg anness u 
mmarkat bhala Dokument A u minn dan iz-zwieg ma kienx 
hemm tfal; 
 
Peress illi l-partijiet isseparaw legalment u dan kif jirrizulta 
mill-kuntratt ta’ separazzjoni fl-atti tan-Nutar Tonio Spiteri 

liema kuntratt kien awtorizzat mill-Onorevoli Imhallef 
Raymond Pace fit-30 ta’ Gunju 2004 hawn anness bhala 
Dokument B. 
 
Peress illi l-kunsens tal-partijiet kien ivvizzjat b’ difett serju 
ta’ diskrezzjoni ta’ gudizzju fuq il-hajja mmizzewga jew fuq 
id-drittijiet u d-dmirjiet essenzjali tieghu. 
 
Peress illi l-kunsens tal-partijiet ghal dan iz-zwieg kien 
vizzjat peress li nkiseb bl-eskluzjoni pozittiva taz-zwieg 
innifsu jew ta’ xi wiehed jew aktar mill-elementi essenzjali 
tal-hajja mizzewga. 
 
Premess illi ghalhekk dan iz-zwieg huwa null u bla effett 
skond l-artikolu 19(1)(d) u/jew (f) tal-Att XXXVII tal-1975 li 
jirregola z-zwigijiet. 
 
 
Tghid ghalhekk il-konvenuta ghaliex din l-Onorabbli Qorti 
m’ ghandhiex: 
 
Tiddikjara u tiddeciedi illi z-zwieg ikkuntrattat bejn l-attur u 
l-konvenuta fit-12 ta’ Mejju 2001 huwa null u bla effett fil-
ligi u dan skond l-artikolu 19(1)(d) u/jew (f) tal-Att XXXVII 
tal-1975 li jirregola z-zwigijiet. 
 
Bl-ispejjez kontra l-konvenuta li hija minn issa ngunta in 
subizzjoni. 
 
Rat in-nota ta’ l-eccezzjonijiet tal-konvenuta li biha 
eccepiet illi l-konvenuta taqbel illi din l-Onorabbli Qorti 
ghandha tippronunzja z-zwieg bejn il-partijiet hawn fuq 
imsemmija bhala null u bla effett u dan skond l-artikolu 
19(1)(d) u/jew (f) ta’ l-Att XXXVII tal-1975 li jirregola z-
zwigijiet u dan ghal ragunijiet imputabbli ghall-attur AB. 
 
Rat id-dikjarazzjonijiet guramentati tal-partijiet, l-listi tax-
xhieda, u l-affidavits prezentati; 
 
Rat l-atti kollha tal-kawza; 
 
Semghet il-provi bil-gurament; 

Ikkunsidrat; 
 
Azzjoni 
Illi permezz ta’ l-azzjoni odjerna l-attur qed jitlob minn din 
il-Qorti dikjarazzjoni gudizzjali fis-sens li z-zwieg tieghu 
kkuntrattat mal-konvenuta fit-12 ta’ Mejju 2001 huwa null 
fil-ligi, stante li l-kunsens matrimonjali tal-partijiet kien 
vizzjat fit-termini tal-paragrafi [d] u [f] ta’ l-artikolu 19[1] tal-
Kap.255 tal-Ligijiet ta’ Malta. Minn naha taghha l-
konvenuta, filwaqt li taqbel man-nullita’ taz-zwieg, 
tikkontesta l-htija. 
 
Kwadru tal-Fatti 
Illi mill-provi jirrizulta li l-partijiet izzewwgu fit-12 ta’ Mejju 
2001 wara li kienu ilhom jafu lil xulxin circa erba’ snin. 
Wara konvivenza matrimonjali ta’ circa sena u nofs [1/2] 
huma sseparaw de facto, u fil-25 ta’ Awissu 2004 iffirmaw 
kuntratt ta’ separazzjoni konsenswali.  Minn dan iz-zwieg 
ma twieldux tfal. 
 
Illi l-partijiet jattribwixxu l-htija ta’ l-inkwiet matrimonjali lil 
xulxin. Filwaqt li l-attur jallega li l-konvenuta ghandha 
karattru difficli u kienet tkun imdejjqa fiz-zwieg, anke ghax 
kienet mohha biex issiefer u tahdem barra minn Malta; il-
konvenuta minn naha taghha timputa lill-attur li hu 
bniedem possessiv, jghajjat u jrid li tghaddi dejjem tieghu.   
 
Rizultat ta’ dan, ir-relazzjoni ta’ bejn il-partijiet, kemm 
qabel kif ukoll wara z-zwieg kienet wahda turbulenti u 
karatterizzata b’ litigji kontinwi; di fatti l-konvenuta tghid li 
wara li kienu ilhom johrogu flimkien seba’ xhur, huma 
diga’ kienu hassew il-bzonn li jmorru counselling. 
 
Jirrizulta pacifiku li matul il-konvivenza matrimonjali qasira 
taghhom, il-partijiet kienu damu hames xhur imorru ghall-
counselling, u kienu ghamlu xahar mifrudin; izda 
inutilment ghax eventwalment irrealizzaw li ma setghux 
ikomplu jghixu flimkien, u sseparaw de facto wara 
konvivenza ta’ sena u nofs. 
 
Konsiderazzjonijet tal-Qorti 

Illi mill-provi akkwiziti jirrizulta car u manifest ghal din il-
Qorti li z-zwieg in disamina huwa null minhabba li l-
kunsens matrimonjali tal-partijiet kien vizzjat f’ difett serju 
ta diskrezzjoni ta’ gudizzju fuq il-hajja matrimonjali; id-
drittijiet u d-dmirijiet li din timporta.  Din il-konkluzjoni 
tinsab konfortata mill-fatt tal-perijodu qasir tal-konvivenza 
matrimonjali, u tal-litigji kontinwi li kienu jikkaratterizzawha 
u li pprecipitaw fl-impossibilita’ da parti tal-partijiet li 
jkomplu jikkonvivu flimkien. Il-Qorti thoss li z-zewg 
partiijiet ma rriflettewx bizzejjed fuq, u ma gharrfux, l-
import tal-hajja konjugali, u jirrizulta provat li l-attenzjoni 
taghhom waqt l-gherusija kienet iffokata fuq l-attrezzar tal-
house of character mixtrija minnhom, u l-ispejjez involuti. 
 
Dan premess u kkunsidrat il-Qorti hija tal-fehema li t-talba 
attrici hija gustifikata fil-fatt u fid-dritt, u li z-zwieg huwa 
null fit-termini ta’ l-ewwel parti tal-paragrafu [d] ta’ l-
artikolu 19[1] tal-Kap.255 imputabbli liz-zewg partijiet. 
 
Decide 
Ghal dawn il-motivi tiddecidi billi tilqa’ t-talba attrici u 
tiddikjara null u bla effett fil-ligi z-zwieg kuntrattat bejn il-
partijiet fit-12 ta’ Mejju 2001. 
 
L-ispejjez jgu sopportati konguntivament miz-zewg 
partijiet, fi kwoti wgwali. 

